ՀԻՄՆԱՎՈՐՈՒՄ
§«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2023 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ԴԵԿՏԵՄԲԵՐԻ 29-Ի N 2111-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ¦ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
1. Իրավական ակտի անհրաժեշտությունը (նպատակը). 
Ներկայացվող նախագծի նպատակն է Հայաստանի Հանրապետության կառավարության 2022 թվականի դեկտեմբերի 29-ի թիվ 2111-Ն որոշման 1-ին կետի 17-րդ ենթակետի համաձայն՝ Եվրոպական միությունից ստացված «Աջակցություն Հայաստանում դատական ոլորտի բարեփոխումների իրականացմանը» դրամաշնորհային ծրագրի 2023 թվականի հունվարի 1-ի դրությամբ չօգտագործված մնացորդի հաշվին ապահովել հանրային կառավարման բարեփոխումների ռազմավարության իրականացման համակարգումը:
2․ Ընթացիկ իրավիճակը, խնդիրները և առաջարկվող կարգավորման բնույթը
13.05.2022 թվականին ընդունվել և 20.05.2022 թվականին ուժի մեջ է մտել Հայաստանի Հանրապետության կառավարության՝ «Հանրային կառավարման բարեփոխումների ռազմավարությունը, 2022-2024 թվականների ճանապարհային քարտեզը և արդյունքային շրջանակը, ռազմավարության իրականացման հսկողությունն ու համակարգումն ապահովող անձանց ցանկը հաստատելու մասին» թիվ 691-Լ որոշումը(այսուհետ՝ Որոշում), որի Հավելված N 4-ով հանրային կառավարման բարեփոխումների ռազմավարության իրականացման համակարգումը դրվել է նաև ՀՀ արդարադատության նախարարության վրա:
Հանրային կառավարման բարեփոխումների ռազմավարության շրջանակներում նախատեսվել է նշանակել հանրային կառավարման բարեփոխումների համակարգողներ, որոնց ներքո ձևավորվելու է բարեփոխումների թիմը: Թիմն ապահովելու է բարեփոխումների իրագործման վարչարարությունը, մոնիտորինգի, հաշվետվողությունների, գնահատման, միջգերատեսչական կազմակերպման, հանրային երկխոսության ու իրազեկման աշխատանքները։ Ռազմավարությամբ նաև նշվում է, որ հանրային կառավարման բարեփոխումների թիմն իրեն վերապահված գործառույթների բարձորակ և արդյունավետ իրագործումն ապահովելու նպատակով կարող է ներգրավել տեղական և միջազգային փորձագետների ու խորհրդատուների՝ առանձին ծրագրերի, պրոդուկտների կամ նախագծերի շրջանակներում: Կարող են ներգրավվել փորձնակներ, մենթիներ և կամավորներ ընթացիկ աշխատանքներում կամ առանձին նախաձեռնություններում:
Այդ նպատակով «Օրենսդրության զարգացման կենտրոն» հիմնադրամի հոգաբարձուների խորհրդի կողմից, որի նախագահը Արդարադատության նախարարն է, Հիմնադրամում ձևավորվել է հանրային կառավարման բարեփոխումների իրականացման թիմը: 
2022 թվականի սեպտեմբերից մինչև 2023 թվականի փետրվարի 14-ն իրականացվել են հետևյալ միջոցառումները՝
1.«Հանրային կառավարման բարեփոխումների ռազմավարության» ամբողջականացում, մասնավորապես՝
- Ճանապարհային քարտեզի վերանայում ու ճշգրտում (ՀՀ կառավարության որոշման նախագծի մշակում)
- Ռազմավարության արդյունքային ցուցանիշների անձնագրերի մշակում
- Ռազմավարության միջոցառումների ծախսային շրջանակի մշակում
-Ռազմավարության իրականացման միջգերատեսչական խմբի ստեղծում ու աշխատանքների համակարգում
2.Ռազմավարությամբ նախատեսված միջոցառումների իրականացում, այդ թվում՝
- Ինտեգրված ռազմավարական պլանավորման մոդելի մշակում
- Հանրային ծառայությունների մատուցման միասնական գրասենյակների հայեցակարգի մշակում
- Հանրային ծառայությունների մատուցման մասին շրջանակային օրենքի նախագծի մշակում
- Պետական հատվածում վարձատրության համակարգի մոդելի մշակում
-Կառավարության կենտրոնական օղակի գործառութային ու կառուցվածքային վերանայման առաջարկի մշակում
-Կառավարության որոշումների կայացման շղթայի օպտիմալացման առաջարկների մշակում
3.Ռազմավարությամբ նախատեսված միջոցառումների նախապատրաստական աշխատանքների իրականացում, մասնավորապես՝
- 7 տեխնիկական առաջադրանքների մշակում։
2023 թվականի մարտից նախատեսվում է մեկնարկել հետևյալ միջոցառումների իրականացումը՝
1. Ինստիտուցիոնալ արդիականացման ուղղությամբ 5 ծրագրերի իրականացում՝
· Վարչապետի աշխատակազմի ֆունկցիոնալ վերլուծություն ու դրա հիման վրա կառուցվածքային վերանայում ու օպտիմալացում
· 5 նախարարությունների ֆունկցիոնալ վերլուծություն ու օպտիմալացում
· Քաղաքականությունների մշակման գործընթացում հանրային մասնակցության նոր մեխանիզմների ներդնում 
· Հանրության հետ հաղորդակցության միասնական համակարգի ներդնում ու անձնակազմի կարողությունների զարգացում
· Պետական հատվածում ծրագրային կառավարման համակարգի ներդնում
2. Ռազմավարական պլանավորման ուղղությամբ 2 ծրագրերի իրականացում՝
· Ռազմավարական պլանավորման մեթոդաբանության մշակում
· Ռազմավարական պլանավորման ինտեգրված թվային համակարգի ստեղծում
3. Ծառայությունների մատուցման ուղղությամբ 3 ծրագրերի իրականացում՝
· Միասնական գրասենյակի պիլոտի գործարկում Աբովյան քաղաքում 
· Ծառայությունների բիզնես գործընթացների վերլուծության հիման վրա դրանց պարզեցում, անձնագրավորում և կատալոգների ձևավորում 
· Ծառայությունների գնագոյացման մեթոդաբանության մշակում 
4. Մարդկային ռեսուրսների կառավարման ուղղությամբ 5 ծրագրերի իրականացում՝
· Վարձատրության համակարգի բարեփոխման առաջարկների փաթեթի մշակում, ներառյալ՝ ֆինանսական գնահատականը
· HR ստորաբաժանումների գործառույթների արդիականացում ու մասնավոր հատվածի օրինակով նորարարական գործիքների ներդնում
· Ֆունկցիոնալ վերանայման հիման վրա ընտրված նախարարություններում հանրային ծառայողների պաշտոնների նոր անձնագրերի մշակում ու կոմպետենցիաների սահմանում
· Քաղաքացիական ծառայողների վերապատրաստումների նոր մոդելի մշակում, այդ թվում՝ առցանց դասընթացների ստեղծում, թեմաների բազմազանեցում
· Աշխատանքային ճկուն պայմանների ներդրման իրավական հիմքերի ապահովում
Թիմի, ներգրավվելիք փորձագետների վարձատրության նպատակով 2022 թվականին գումար է նախատեսվել Հայաստանի Հանրապետության կառավարության 2022 թվականի օգոստոսի 18-ի թիվ 1311-ն որոշմամբ, իսկ 2023 թվականին վերջիններիս վարձատրության նպատակով գումար չի նախատեսվել։ 
Հանրային կառավարման բարեփոխումների իրականացման թիմի գործունեության ֆինանսավորումը բխում է ՀՀ կառավարության ստանձնած հանձնառությունից: Այդ նպատակով՝ Կառավարությունը արդեն իսկ մեկ անգամ՝ 2022թ. ԵՄ բյուջետային աջակցության միջոցներից կատարել է վերաբաշխում և Արդարադատության նախարարության միջոցով դրամաշնորհի տեսքով տրամադրել  «Օրենսդրության զարգացման կենտրոն» հիմնադրամին՝ ապահովելու  հանրային կառավարման բարեփոխումների իրականացման թիմի վարձատրությունը: Հարկ է նկատել, որ ԵՄ բյուջետային աջակցության համաձայնագրում որևէ արգելք չկա տրամադրված միջոցները հանրային կառավարման բարեփոխումների գործընթացների համակարգման ուղղությամբ օգտագործելու առումով: Ավելին, բարձր մակարդակի տարբեր երկխոսությունների ժամանակ ԵՄ դեսպանի կողմից մշտապես կարևորվել է հանրային կառավարման բարեփոխումների իրականացումը: Միաժամանակ, Հանրային կառավարման բարեփոխումների իրականացումը բխում է նաև ՀՀ-ԵՄ «Համապարփակ և ընդլայնված գործընկերության համաձայնագրից», որի Հոդված 4-ն ամրագրում է կողմերի հանձնառությունը համագործակցել «ժողովրդավարական հաստատությունների կայունության ու արդյունավետության և իրավունքի գերակայության զարգացում, համախմբվածություն ու ամրապնդում» ուղղությամբ: Տեղեկացնենք նաև, որ Հանրային կառավարման բարեփոխումների ռազմավարությունը մշակվել է ի արձագանք ԵՄ և ՏՀԶԿ ՍԻԳՄԱ նախաձեռնության կողմից իրականացված ելակետային գնահատման զեկույցի: 

Հանրային կառավարման բարեփոխումների թիմի 2023 թվականի հունվար- ապրիլ ամիսների համար վարձատրության ապահովման նպատակով Կառավարության որոշման նախագծով առաջարկվում է Հայաստանի Հանրապետության 2023 թվականի պետական բյուջեի 1057 ծրագրի «11010․Աջակցություն օրենսդրության զարգացման և իրավական հետազոտությունների կենտրոնի գործունեությանը միջոցառման գծով լրացուցիչ հատկացնել 41,182.8 հազ․ դրամ։
 Նախագծով ֆինանսական միջոցները նախատեսվում է բաշխել հետևյալ ուղղություններով՝
- Աշխատանքի վարձատրություն հետևյալ հաստիքների համար՝
Թիմի ղեկավար
Թիմի խորհրդատու
Հանրային կառավարման բարեփոխումների ոլորտային համակարգող
Օգնական
Կարճաժամկետ փորձագետներ
Բացի վերոգրյալից, Հայաստանի Հանրապետության 2023 թվականի պետական բյուջեի 1057 ծրագրի «11010․Աջակցություն օրենսդրության զարգացման և իրավական հետազոտությունների կենտրոնի գործունեությանը միջոցառման գծով մինչև 2023 թվականը գումարները հատկացվել են «Աշխատողների աշխատավարձեր և հավելավճարներ և «Ներկայացուցչական ծախսեր տնտեսագիտական դասակարգման հոդվածներով։ 2023 թվականին գումարը նախատեսվել է «Այլ ընթացիկ դրամաշնորհներ հոդվածով։ Սակայն որպես դրամաշնորհ Հիմնադրամին գումար փոխանցելու դեպքում լրացուցիչ գումար պետք է հատկացվի նաև ավելացված արժեքի հարկի համար։ ՀՀ ֆինանսների նախարարությունն առաջարկել է նշված գումարն ապահովել դատական և իրավական ոլորտի բարեփոխումների իրականացման նպատակով ՀՀ արդարադատության նախարարությանը հատկացվող ընդհանուր միջոցների հաշվին: Ներկայացվող նախագծով ընդունվել է Ֆինանսների նախարարության առաջարկը՝ պայմանով, որ գումարներ չլինելու դեպքում դրանք լրացուցիչ կհատկացվեն՝ միջոցառման գծով ավելացած արժեքի հարկի վճարումներ իրականացնելու նպատակով։ 
3.Ակնկալվող արդյունքը
[bookmark: _GoBack]Նախագծի ընդունման արդյունքում Եվրոպական միությունից ստացված դրամաշնորհային ծրագրի շրջանակներում մինչև 2023 թվականի հունվարի 1-ը միջոցների չօգտագործված մնացորդի հաշվին կապահովվի հանրային կառավարման բարեփոխումների թիմի հունվար-ապրիլ ամիսների վարձատրությունը։ 
4.Նախագիծը մշակող պատասխանատու մարմինը
Որոշման նախագիծը մշակվել է Հայաստանի Հանրապետության արդարադատության նախարարության կողմից:

5. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
ՀՀ կառավարության սույն որոշման նախագծի ընդունումը ՀՀ 2023 թվականի պետական բյուջեի եկամուտների և ծախսերի փոփոխության չի հանգեցնի:
6. Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին
Որոշման նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա։

7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ 
Նախագիծն առնչվում է Հայաստանի Հանրապետության կառավարության  2021-2026թթ. ծրագրի 6․3 և 6․4 կետերին, անմիջականորեն բխում է Հանրային կառավարման բարեփոխումների ռազմավարությունից։
